
TADBIRKORLIK 
NAZARIYASINING 
EVOLYUTSION TALQINI

Aripov Oybek Abdullayevich
Iqtisodiyot fanlari doktori, professor, Namangan muhandislik-qurilish 
instituti Iqtisodiyot kafedrasi mudiri

Annotatsiуa: Tadbirkorlik nazariyasi tobora atroflicha o‘rganib borilmoqda. Bugungi kunda tadbirkorlik rivojlanishi to‘g‘risida 
fikr-mulohazalar va yondashuvlar shakllanib bormoqda. Maqolada tadbirkorlik nazariyasini rivojlanishiga ijtimoiy-iqtisodiy 
tuzumlarning taraqqiy etishi bilan bog‘liq mulohazalarimizni bayon etganmiz. “Tadbirkor” (o‘rta asrlarda – antreprener) va 
“tadbirkorlik” atamalarining evolyutsiyasi jadval tarzida ishlangan. Shu bilan bir qatorda ilmiy xulosalar ishlab chiqilgan.

Kalit so‘zlar: tadbirkor, tadbirkorlik, ijtimoiy-iqtisodiy formatsiya, tadbirkorlik samarasi, innovatorlik.
Abstraсt: Entrepreneurship theory is being studied more and more thoroughly. Today, opinions and approaches regarding 
the development of entrepreneurship are being formed. In the article we presented our comments on the development of 
the theory of entrepreneurship and the development of socio-economic formations. The evolution of the terms “entrepre-
neur” (entrepreneur in the Middle Ages) and “entrepreneurship” is presented in table form. In addition, scientific conclu-
sions have been developed.

Keу words: entrepreneur, entrepreneurship, socio-economic formation, efficiency of entrepreneurship, innovation.
Аннотация: Теория предпринимательства изучается все более тщательно. Сегодня формируются мнения и под-
ходы по поводу развития предпринимательства. В статье мы представили свои комментарии по вопросам раз-
вития теории предпринимательства и развития общественно-экономических формаций. Эволюция терминов 
“предприниматель” (предприниматель в средние века) и “предпринимательство” представлена ​​в виде таблицы. 
Кроме того, разработаны научные выводы.

Ключевые слова: предприниматель, предпринимательство, общественно-экономическая формация, эффектив-
ность предпринимательства, инновационность.

K I R I S H
XXI asr bo‘sag‘asida jahon hamjamiyati tarkibidagi ko‘p mamlakatlar o‘z iqtisodiyotini bozor tizimiga asoslar 

ekan, bunda yangicha xo‘jalik yuritish tizimining intensiv shakllanish jarayoni avj oldi. Shu tufayli tadbirkorlik, 
tashabbuskorlik, ishbilarmonlik kabi tushunchalar bozor iqtisodiyotida yashayotgan kishilar hayotining asosiy 
mazmunini kasb eta boshladi.

Tadbirkorlik haqidagi g‘oyalarning boshlanishini qadimgi mutafakkirlarning bayonotlarida allaqachon topish 
mumkin  [6, S.83]. Tadbirkorlik yoki tadbirkor tushunchalari yangicha (bozorga xos) xo‘jalik yuritishning o‘zagini 
tashkil etsa-da, uning mohiyatini evolyutsion-tarixiy rivojlanish bosqichlarining tahlili orqali chuqurroq tushunish 
mumkin.

M A V Z U G A  O I D  A D A B I Y O T L A R  S H A R H I
Tadbirkor va tadbirkorlik tushunchasilari to‘g‘risidagi dastlabki nazariy yondashuvlar R.Kantilon [10], A.Smit [8], 

D.Rikardo  [7], J.B.Sey [9], R.Xizrich, M.Piters  [10] va boshqa bir qator xorijiy iqtisodchilar asarlarida keltirilgan. 
Y.Shumpeterning [11] qarashlarida tadbirkorni innovator tarzida tushunish zaruriyati shakllantirildi va hoqazo.

O‘zbekistonda S.S.G‘ulomov [14], Yo.A.Abdullayev [1], M.R.Boltabayev  [5] va boshqa bir qator iqtisodchilar 
tomonidan kichik biznes va tadbirkorlik asoslarini yorituvchi darsliklar va o‘quv qo‘llanmalar yaratilib, ularda 
tadbirkor va tadbirkorlik tushunchalarining mohiyati yoritib berildi.

Kichik biznes va xususiy tadbirkorlikni rivojlantirishdagi ijtimoiy-iqtisodiy muammolar X.P.Abulqosimov [2], 
I.A.Bakiyeva, Q.Muftaydinov, A.A.Qulmatov, B.K.G‘oyibnazarovlarning [13] tadqiqot ishlarida o‘rganilgan.

Shuningdek, maqola muallifining kichik biznes va tadbirkorlikni davlat tomonidan tartibga solish sohalarini 
o‘rganishga doir ilmiy ishlarida tadbirkor va tadbirkorlik tushunchalari alohida o‘ziga xos o‘rganilgan [3; 4].

Tadqiqot metodologiyasi tizimli yondashuv doirasida amalga oshirilgan. Xulosalar, natijalar va tavsi-
yalarning ilmiy ishonchliligiga erishish uchun mantiqiy va situatsion tahlil, ekspert baholari, kuzatish, guruhlash 
va qiyosiy tahlil kabi umumiy ilmiy usullardan foydalanilgan. Tadqiqotning turli bosqichlarida ushbu vositalarning 
xilma-xil kombinatsiyasi qo‘llanildi, bu olingan natijalarning ilmiy ishonchliligini oshirishga, shuningdek, xulo-
salar va tavsiyalarni asoslashga yordam berdi.

T A H L I L  V A  N A T I J A L A R
Insoniyat o‘z tarixi davomida bir qator ijtimoiy-iqtisodiy tuzumlarni bosib o‘tdi. Ularni eng qadimiysi va 

uzoq davr mobaynida davom etgani ibtidoiy jamoa tuzumi bo‘lib, bu davrda qadimgi odamlar o‘z faoliyatida 
atrof-muhitga ta’sir ko‘rsatib, kundalik hayotda o‘ziga zarur bo‘ladigan mehnat qurollari yasagan, yashash 
uchun makonlar tanlagan, keyinchalik esa boshpanalar qurganlar. O‘z navbatida bu jarayonlar inson faoli-
yatiga ta’sir ko‘rsatgan. Masalan, ibtidoiy jamoa tuzumi davridayoq faqat insonga xos bo‘lgan ongning shakl
lana boshlashi tadbirkorlikning ilk ko‘rinishlarini namoyon etgan, desak xato qilmaymiz. Inson o‘z ehtiyojini 
qondirishga kirishganda, o‘zi uchun bir qator qulayliklar yaratadi. Inson tomonidan yaratilgan dastlabki tosh 
qurollar (qo‘l cho‘qmori, pichoqsimon plastinka, nukleus, tosh qirg‘ich, nayzasimon tosh qurollar, teshgichlar va 
tosh uchuruqlar) bu fikrimizning dalilidir. Shu tosh qurollar bilan ovga chiqib, o‘lja topishgan.

Qabilalarning doimiy ovga chiqishi bora-bora qurollarni tobora takomillashuviga sabab bo‘lgan. Natijada 
ov qilishning ham qulay usullari shakllana borgan. Bunday takomillashuv qabila ichidan chiqqan qobiliyatli 
shaxslarga ko‘proq bog‘liq bo‘lib, ular tevarak atrofni o‘zlashtirishda ham muhim rol o‘ynashgan. Qabila orasi-
dagi bunday “topqir” insonlar tadbirkor deb atalmagan. Ammo eng qizig‘i ular qabila xo‘jaligini yuritishda faol 
va uddaburon bo‘lishgan. Bu kabi insonlar ishning tadbirini topa bilgani, topqir, chaqqon, bilimdon va zukko 
bo‘lganligidan qabila oqsoqolining hurmatiga sazovor bo‘lishgan.

Demak, ibtidoiy jamoa tuzumi davrida insonning ishni tadbirini ko‘ra bilash asosidagi sa’y-harakatlari tad-
birkorona topqirlik bilan amalga oshib borgan. Ammo ibtidoiy tuzum davrida na bozor bo‘lgan, na davlat bo‘lgan. 
Eng asosiysi odamzod mutloq erkinlikdan foydalangan.

Shu tariqa o‘zaro ibtidoiy munosabatlar shakllana borib, qabilalararo munosabatlarni keltirib chiqargan. 
O‘sha davrda yashagan odamzod oddiy, biroq o‘z hayoti uchun juda muhim kashfiyotlar yaratgan. Shu bilan 
birga, tadbirkorlik antiq dunyo davrlaridan mavjud faoliyat hisoblansa-da, ammo unga bo‘lgan chuqur ilmiy 
yondashuvlar shakllanmagan.

Quldorlik davrida ishlab chiqarish vositalariga xususiy mulkchilik allaqachon mavjud edi. Qullar ishlagan 
lekin ishlab chiqarish vositalariga egalik qilishmagan. Ammo quldorlar qullarni o‘z erkinligidan mahrum etib, 
ulardan o‘z manfaatlari yo‘lida foydalanishgan. Aniqrog‘i, qul egalari ishlab chiqarishni tashkil qilgan va qullar 
mehnati natijalarini o‘zlashtirgan. Qulning yashash sharoiti faqat qul egasining insoniyligi yoki manfaati bilan 
belgilanadi. O‘sha davr odamlaridagi uddaburonlik va ishni qo‘zini bilishda ilk bor yovvoyi qo‘rinishdagi fazilatlar 
namoyon bo‘lgan.

Feodal davrida yer egalari va ularga qaram bo‘lgan dehqonlar sinfi ajralib turgan. Ishlab chiqarish, asosan, 
qishloq xo‘jaligi feodallar tomonidan ekspluatatsiya qilingan qaram dehqonlar mehnati bilan amalga oshiriladi. 
Mehnatni rag‘batlantiruvchi asosiy mexanizm krepostnoylik, iqtisodiy majburlashdan iborat bo‘lgan. Mulk (ya’ni 
yer) hukmron tabaqaga mansub bo‘lganligi tufayli bevosita ishlab chiqaruvchilar ularning yerlarida qaram bo‘lib 
ishlashga majbur bo‘lgan. Shaxsiy qaramlik (xizmat) muayyan feodal vazifalarni bajarishda va erkin shaxs 
huquqlaridan mahrum bo‘lishda namoyon bo‘ldi.

Kapitalizm xususiy mulk, huquqiy tenglik va erkin tadbirkorlikka asoslangan ishlab chiqarish va taqsimotning 
ijtimoiy va iqtisodiy tizimidir. Iqtisodiy qarorlar qabul qilishning asosiy mezoni – kapitalni ko‘paytirish, foyda olish 
istagi. Ammo dastlabki kapitalizm – ishlab chiqarish vositalariga xususiy mulkchilik va kapital tomonidan yol-
lanma mehnatni ekspluatatsiya qilishga asoslangan ijtimoiy-iqtisodiy tuzum bo‘lib, feodalizmni o‘rniga rivojlandi.

Shuning uchun ham, tarixga nazar tashlaydigan bo‘lsak, biz juda ko‘p qadimiy shartnomalar, logistika yoki 
buxgalteriya hujjatlarini topa olamiz, ammo epik va adabiyotda tijorat yoki tadbirkorlik qaxramonlarini deyarli 
topa olmaymiz. Lekin qadimgi tarixda ko‘plab hukmdorlar, jangchilar va ruhoniylar mashhur. Fransuzcha “entre-
preneur” ya’ni, “entrepreneur” atamasi keng tarqalgunga qadar tadbirkorlar: ishni tadbirini biluvchilar, donolar, 
ruhoniylar, ishbilarmonlar, savdogarlar, sohibkorlar, korchalonlar deb atalganlar.

Ko‘rinib turibdiki, tadbirkorlar ayrboshlash, quldorlik va hunarmandchilikdan boshlab, savdogarchilik orqali 
ishlab chiqaruvchi va faqat intellektual kapitalga ega odamga aylangunga qadar ming asrlik yo‘lni bosib o‘tishdi. 
Shunday qilib o‘rta asrlardayoq savdogarlar, tijoratchilar, hunarmandlar, missionerlar  [20] tadbirkorlik bilan 
shug‘ullanishgan. Umuman olganda, tadbirkorlik faqat ma’rifat davridan keyingina, ya’ni, 19-asrning oxiriga 
kelib katta obro‘ga ega bo‘ldi va fan sifatida o‘rganila boshlandi. Demak, sog‘lom bozor iqtisodiyotining asosiy 
belgisi – tadbirkorlar insoniyatning uzoq evolyutsion davrni bosib o‘tgan shaxslardir.

Tadbirkor va tadbirkorlik faoliyatining terminologik, mohiyatining evolyutsiyasi tovar va xizmatlarni ishlab 
chiqarish, almashtirish, taqsimlash va iste’mol qilishning shakllanish tarixi, ilmiy-texnik taraqqiyotning rivojla-
nish darajasi bilan bog‘liq (1-jadval).

1-jadval: “Tadbirkor” (o‘rta asrlarda – antreprener) va “tadbirkorlik” atamalarining evolyutsiyasi [15, 16, 17, 18, 19]

Davri Iqtisodchilar 
nomi Ta’rifi

Ta’rifda e’tiborga 
olingan ustuvor 

xususiyati

1723-y. Umumiy tijorat 
lug‘ati, Parij

Tadbirkor - obyektni ishlab chiqarish yoki qurish majburiyatini o‘z 
zimmasiga olgan shaxs. Yangilik joriy etuvchi

1725-y. Richard 
Kantilon Tadbirkor risk ostida ishlayotgan shaxsdir. Tavakkalchilik

1770-y. Ann Rober
Jak Tyurgo

Tadbirkor nafaqat ma’lum ma’lumotlarga, balki kapitalga ham ega 
bo‘lishi kerak. Mulk egasi bo‘lish

1776-y. Adam Smit
Tadbirkor korxona egasi va xavfli tijorat g‘oyalarini amalga 
oshiruvchidir. Asosiy funksiya – oddiy tadbirkorlik faoliyati doirasida 
ishlab chiqarishni tashkil etish va boshqarish.

Mulk egasi bo‘lish, 
yaratuvchanlik va 
tashkilotchilik

1797-y. Karno Bodo Korxona uchun mas’ul shaxs; korxonani rejalashtiruvchi, nazorat 
qiluvchi, tashkil etuvchi va egalik qiluvchi.

Tashkilotchilik va 
mulk egasi bo‘lish

1876-y. Frensis Amasa 
Uoker

Kapitalni ta’minlovchi va uning uchun foiz oladiganlarni va 
tashkilotchilik qobiliyatidan foyda ko‘ruvchilarni farqlash kerak. Tashkilotchilik

1890-y. Alfred Marshall
Hamma ham tadbirkor bo‘la olmaydi. Tadbirkorlarning tabiiy 
tanlanishi tabiatda Charlz Darvin tomonidan kashf etilgan qonunga 
muvofiq amalga oshiriladi.

Qobiliyatning 
noyobligi

1910-y. Maks Veber
Tadbirkorlik faoliyati ratsionallik timsolidir. (Ratsionallik deganda 
u funksional samaradorlikni, investitsiya qilingan mablag‘lar va 
harakatlardan maksimal foyda olishni va hokazolarni nazarda tutgan.)

Oqilona tashkil 
etishlik

1921-y.
Frenk 
Xayneman 
Nayt

Menejer o‘z harakatlari mustaqil bo‘lib, shaxsiy javobgarlikka tayyor 
bo‘lganda tadbirkorga aylanadi. Tadbirkorlik daromadi – bu firmaning 
kutilayotgan (prognoz qilingan) pul daromadlari va uning haqiqiy 
qiymati o‘rtasidagi farq. Kelajakning noaniqligiga qaramay, tadbirkor 
ishlab chiqarish va ayirboshlash rivojlanishining asosiy parametrlarini 
“taxmin qilishi” va qo‘shimcha tijorat samarasini olishi mumkin.

Boshqaruvchilik va 
tavakkalchilik

1934-y. Yozef Aloiz 
Shumpeter Tadbirkor yangi texnologiyalarni ishlab chiquvchi innovator. Innovatorlik

1936-y. Djon Meynard 
Keyns

Tadbirkor – bu tadbirkorlik boshqaruvchisining o‘ziga xos ijtimoiy-
psixologik tipi bo‘lib, u uchun asosiy narsa “...ma’lum psixologik 
fazilatlar yig‘indisi sifatida Veberning oqilona hisob-kitobi yoki 
Shumpeterning yangiligi emas”. Asosiy tadbirkorlik fazilatlari: 
iste’mol va jamg‘armalarni o‘zaro bog‘lash qobiliyati, tavakkal qilish 
qobiliyati, faollik ruhi, istiqbolga ishonch va boshqalar. Tadbirkorlik 
faoliyatining asosiy motivlari – eng yaxshi narsaga intilish, 
mustaqillikka intilish, merosxo‘rlarga boylik qoldirish istagi.

Iqtidorlilik, 
tavakkalchilik va 
iqtisodiy mustaqil 
bo‘lishlik

1961-y. Devid 
Maklelland Tadbirkor – evi bilan xavf ostida ishlaydigan baquvvat odam. Tavakkalchilik

1964-y. Piter Druker Tadbirkor – bu har qanday imkoniyatdan maksimal foyda bilan 
foydalanadigan odam. Manfaatdorlik

1975-y. Albert Shapiro
Tadbirkor – tashabbuskor, ijtimoiy-iqtisodiy mexanizmlarni tashkil 
etuvchi shaxs. Xavf sharoitida harakat qilib, u mumkin bo‘lgan 
muvaffaqiyatsizlik uchun to‘liq javobgarlikni o‘z zimmasiga oladi.

Innovatorlik, 
tashkilotchilik va 
tavakkalchilik

1980-y. Karl Vesper “Tadbirkor” tushunchasi turli yo‘llar bilan iqtisodchi, psixolog, 
tadbirkor va siyosatchi tomonidan belgilangan. Kasb egasi

1985-y. Robert Xizrich

Tadbirkorlik – u qiymatga ega bo‘lgan yangi narsani yaratish 
jarayoni, tadbirkor esa buning uchun barcha zarur vaqt va kuchlarni 
sarflaydigan, barcha moliyaviy, psixologik va ijtimoiy tavakkalchilikni 
o‘z zimmasiga oladigan, pul va qoniqishni mukofot sifatida oladigan 
shaxsdir.

Innovatorlik, 
tavakkalchilik va 
manfaatdorlik

2007-y. Gay Kavasaki Tadbirkor – bu yangilik yaratadigan, shoh kabi boshqaradigan va 
kerak bo‘lsa, qul kabi ishlaydigan kishi.

Yangilik joriy etuvchi, 
boshqaruvuchilik va 
mehnatsevarlik

Kapitalizmning paydo bo‘lishi bilan boylikka intilish cheksiz foyda olish istagiga olib keldi. Inson ehtiyoji 
ko‘paydi. Natijada tadbirkorlarning harakatlari sivilizatsiyalashgan asosga ega bo‘lib, ixtisoslashgan xususi-
yatga ega bo‘la boshladi. Ko‘pincha tadbirkor ishlab chiqarish vositalarining egasi bo‘lgan holda, o‘z fabri-
kasida, o‘z zavodida ham ishlaydi. Kapitalizm davri boshlangandan keyin tadbirkorlik yanada rivojlandi. Chunki 
kapitalga asoslangan jamiyatda hamma narsani pul hal qilishi anglangan. Kapital esa ishlab chiqarish omilla
ridan biri bo‘lib, tadbirkorni harakatlartiruvchi vositadir.

X U L O S A  V A  T A K L I F L A R
Hozirgi vaqtda tadbirkorlik turli nuqtayi nazardan ko‘rib chiqiladi: boshqaruv uslubi sifatida, bozor sharoitida 

faoliyatni tashkil yetish va amalga oshirish jarayoni, bozor subyektlarining o‘zaro ta’siri va boshqalar. Tadbir-
korlikning mohiyatiga oid qarashlar evolyutsiyasi haqida xulosa sifatida quyidagilarni qayd etishimiz mumkin:

●	 tadbirkorlik – bu o‘z subyektiga daromad keltiradigan va shaxs sifatida o‘zining muhimligini anglash 
tuyg‘usini beradigan tovarlarni ishlab chiqarish va bozorga yetkazib berishga innovatsion havaskor 
yondashuvga asoslangan iqtisodiy faoliyatning alohida shakli;

●	 tadbirkorlik samarasini olishning asosi bu shaxsning innovatsion, tashabbuskorlik faoliyati bo‘lib, u 
o‘zining barcha kuchlarini safarbar yetadi, qo‘yilgan maqsadga yerishish uchun barcha imkoniyatlardan 
maqsadli foydalanadi va o‘z harakatlari uchun to‘liq javobgar bo‘ladi;

●	 tadbirkorlikning asosiy maqsadi bozorga mahsulot, ish yoki xizmatlar ishlab chiqarish va yetkazib 
berish orqali ortiqcha daromad olish, shuningdek, jamoatchilik e’tirof etish, shaxs sifatidagi ahamiyatini 
anglash;

●	 tadbirkorlik faoliyati fikrlash darajasidan boshlanadi – tadbirkorlik g‘oyasining tug‘ilishidan to qaror qabul 
qilishgacha;

●	 tadbirkorlik faoliyatining asosiy subyekti – bu jarayonning boshqa ishtirokchilari: iste’molchilar, davlat, 
sheriklar, xodimlar bilan o‘zaro munosabatda bo‘lgan tadbirkor;

●	 tadbirkorlik faoliyati obyektlari tovarlar, ishlar yoki xizmatlardir;

●	 tadbirkorlikning ikkita asosiy shakli mavjud – xususiy va davlat, ular umumiy tamoyillarga asoslanadi.

Xulosa qilib aytishimiz mumkinki, bugungi sharoitda “tadbirkor” va “tadbirkorlik” tushunchalari ilmiy jihatdan 
tobora yanada o‘rganilib borilmoqda. Bu tushunchalarning birinchisi subyekt sifatida mazmun kasb etsa, 
ikkinchisi obyekt sifatida ma’no keltirib chiqaradi. Umuman olganda, tadbikor ham, tadbirkorlik ham, yangilik 
yaratishga, oqilonalikka, tavakkalchilikka, manfaatdorlikka yo‘naltirilgan yondashuvlarni o‘z ichiga qamragan 
tushunchalardir.

